
 

 
Sääʹmteeʹǧǧ nuõrisuåvtõs jääʹrjast kuõiʹt eeʹjj kõõskin sääʹmnuõri konfereeʹns.  
Sääʹmnuõri konfereʹnss vuäitt uʹvdded jiijjâs nõõmâst õõlmâsceälkkmõõžžid, eʹtǩǩõõzzid da alttõõzzid, kook 
õhttne sääʹmnuõri jieʹllemåårrmõõžžid da pueʹrrvââjjmõʹšše. 

Sääʹmnuõri õõlmâsceälkkmõš  

 

Tät lij õõlmâsceälkkmõš sääʹmnuõri konfereeʹnsest, koon õʹnneš Aanrest 14.-15. påʹrǧǧmannust 

2025. Konfereeʹns teeʹmmen leäi äʹrbbvuõđlaž teâtt, Õõlmâsceälkkmõš lij rajjum konfereeʹns 

tuâjjpääʹj vuâđald. 

 

Lääʹdd mättʼtõsplaan siiskõs sääʹmkulttuurâst, ǩiõlâst da historiast lij õõut-tuʹmme riʹttjetem. Vasttõõzz 

kõõččmõõžžid, mâta “mõõn diõtt puk säʹmmla jiâ silttâd sääʹmǩiõl?” leʹbe “mõõn diõtt kooi-ne sooǥǥin lij 

puåtkknam juõiggäʹrbbvuõtt?”, jiâ kaunnu ânnʼjõž mättʼtõsplaan meâldlaž mättmateriaalin. Sääʹmnuõr âʹlǧǧe 

vuäǯǯad da taarbše historia mättʼtõõzz sääʹm ǩiõččâmkuuʹlmest naaʹlin, kååʹtt kuâđđ riikki raajid tuâkka da 

ǩiõttʼtââll säʹmmlaid meeran da jiijjâs historiallaž narratiivâs väʹlddooumžen. Nuʹt še ǩiõl mättʼtõõzz âlgg 

veeideed da tõn teäggtõõzz âlgg lââʹzzted, ǥu mättmateriaal jiâ leäkku ânnʼjõžääiʹj meâldla jiâ-ǥa tõk leäkku 

nokk jiânnai. Mij ǩiõl liâ čooud õʹhttekuullâmvuõđ tobddmõʹšše pieʹǩǩen šuurab sääʹm õhttsažkååʹdd Lääʹdd 

raaji ååuǥbeäʹlnn Sääʹmjânnmest. 

Meeʹst sääʹmnuõrin lij haall da miõllǩeässmõš mättjed sääʹmǩiõll da seʹrdded tõt puõʹtti puõlvvõõǥǥid di 

ââʹnned äʹrbbvuõđlaž teâđast ǩidd. Nääiʹt sääʹmkulttuur seill jieʹllʼjen. Äʹrbbvuõđlaž teâtt ij leäkku mii-ne 

mâid ǩiõččâp ååuǥbeäʹlnn, tõt kooll miʹjjid säʹmmlaid da lij luândlaž pieʹǩǩ miʹjjid.  

Äʹrbbteâđ puõlvvõõǥǥâst nobba serddjummuž tuõrvvâm diõtt feʹrttai saʹtssjed še škooultõʹsse. Äʹrbbteâtt ij 

kuuitâǥ sirddu tåʹlǩ kaasslõõnjâst puõlvvõõǥǥâst nobba, ǥu äʹrbbvuõđlânji še jiijjâs põõrtâst. Mij nuõr 

raukkâp, što puärrsab puõlvvõõǥǥ, ǩeäin äʹrbbvuõtt-teâđ liâ, peʹjje čorru pââlas jiijjâs teâtt-tääʹzz da tääid 

vääʹnnvuõđâst da jueʹǩǩe äʹrbbvuõtt-teâđeez miʹjjid.  

ÕM alggmeerai vuõiggâdvuõđi čõõđtõõzz 31 Artikla meâldlânji Lääʹddjânnam Riikkâst lij õõlǥtemvuõtt 

tåimmad sääʹmtiiʹǧǧin täi vuõiggâdvuõđi tuõrvvmõššân. Lääʹddjânnam Riikkâst lij še sääʹmteʹǧǧlääʹjj 2 § 

meâldlânji õõlǥtemvuõtt vaʹrrjed riʹjttjeei mieʹrrteäʹǧǧ lääʹjjest jurddum tuâjaid, juuʹrdeeʹl Sääʹmteeʹǧǧ 

tåimmjummuž. Jõs Sääʹmteʹǧǧ vuäitt oʹnnsted tuâjstes, âlgg mieʹrrtieʹǧǧid lââʹzzted. 

Laiʹnnʼjeeʹl oouʹdab sääʹmnuõri konfereeʹns õõlmâsceälkkmõõžž “Meeʹst lij vuõiggâdvuõtt pueʹttiäigga da tõt 

feʹrttai leeʹd mij jiijjemnallšem”. 

Mij raukkâp, što sääʹmnuõrid jäʹrjstet mieʹrrkõskksaž ”areenaid” noorõõttâd da raaveed õhttsallâšvuõđ. 

Sääʹmtegga miõttâmvuâla mieʹrrtieʹǧǧ lââʹzztet. 

Ǩiõli mättʼtõõzzâst tuõrvât riʹjttjeei mieʹrrtieʹǧǧ ođđ mättmateriaalid. Nuʹt še säʹmmlaid ǥu sääʹmnuõrid 

tuõrvât mättʼtõõzz sääʹm historiast, što fiʹttjõs Sääʹmjânnam kuʹǩes historiast ij kuõđđu õhttu säʹmmlaid. 

